Fundur við Rættarnevndina 27. nov. 2006 í sambandi við viðgerð av uppskoti til ríkislógartilmæli um broyting í revsilógini (Forboð móti at gera mun á fólki vegna "kynsliga orientering").

Eitt av aðalmálunum hjá Amnesty International er at stríðast móti mismuni. Fyri Amnesty er tað grundleggjandi, at munur ikki verður gjørdur á fólki uttan mun til ættarslag, húðalit, kyn, átrúnað, kynsligan samleika ella aðra støðu. 

Sjónin hjá AI er ein heimur, har hvør menniskja hevur øll mannarættindini, sum eru staðfest í Heimsyvirlýsing Sameindu Tjóða um Mannarættindi og onnur altjóða viðurkend mannarættindi.

Til tess at røkka hesi sjón, er missiónin hjá AI at gera kanningar og tiltøk at fyribyrgja og steðga álvarsligum brotum á rættin til kropsligt og sálarligt sjálvræði, samvitskufrælsi, framsøgufrælsi og frælsi frá mismuni, innan karmarnar av arbeiðinum at stríðast fyri øllum mannarættindum.

Amnesty hevur, sum partur av hesum arbeiði, arbeitt fyri at verja og fremja rættindini hjá samkyndum í fleiri ár. Felagsskapurin staðfestir í einari frágreiðing frá 2001, at í minsta lagi 70 lond banna kynsligt samband millum fólk av sama kyni. Revsingin er alt frá 1 ára fongsulsrevsing til lívlangt varðhald, húðfleinging og í 11 av heimsins londum verður samkyndleiki revsaður við deyðarevsing. Frágreiðingin staðfestir somuleiðis, at samkynd, tvíkynd og transseksuel kring heimin eru offur fyri píning, kynsligum yvirgangi, tvungnari medisinskari og sálarligari viðgerð og at samkynd mangan noyðast at liva eitt lív í útlegd. Frágreiðingin varpar somuleiðis ljós á 30 lond, har fólk verða pínd vegna teirra kynsliga samleika. 

Ein av niðurstøðunum í frágreiðingin er at “Ímeðan nakrar stjórnir taka virknan lut í homofobiskum harðskapi gjøgnum millum annað hatskar  útsagnir, so taka nógv fleiri stjórnir lut við einki at gera” (“Crimes of hate, conspiracy of silence: Torture and ill-treatment based on sexual identity” (ACT 40/016/2001).

Hyggja vit eftir viðurskiftunum hjá samkyndum kring heimin sæst týðiligt, at har samkyndleiki er revsiverdur ella har myndugleikarnir einki gera fyri at verja samkynd verða tey í nógv størri mun útsett fyri hóttanum, háðan, forfylging og harðskapi.  

Hóast støðan hjá samkyndum er álvarslig í fleiri londum eru kortini framstig. Bæði Evroparáðið og Norðurlandaráði hava í tilmælum og samtyktum tikið frástøðu frá at samkynd verða fyri mismuni og hava heitt á limalondini um at verja samkynd frá mismuni. 

Avgerðin hjá Føroya Løgtingi í fjør um ikki at víðka mannamunsgreinina soleiðis, at hon eisini fevnir um “kynsligan samleika”, má tískil sigast at vera beinleiðis í andsøgn við tilmælini hjá bæði Evroparáðnum og Norðurlandaráðnum.

Vantandi viljin hjá almennu Føroyum at verja samkynd er sera óheppin bæði fyri tey samkyndu, men eisini fyri Føroyar sum land. Á hendan hátt senda vit ikki greið og ivaleys boð um, at mannamunur als ikki verður góðtikin í Føroyum. Politiski hugburðurin mótvegis samkyndum kann tvørturímóti sammetast við neiliga hugburðin, sum hevur gjørt seg galdandi í ávísum eystur-evropæiskum londum seinastu tíðina, har týdningamiklir politiskir og religiøsir leiðarar alment hava tosað niðrandi um samkynd.

Tá livihátturin hjá einum bólki av menniskjum, alment, og í nøkrum førum av politiskum leiðarum, verður skírdur perversur, ónormalur, sjúkur, samanlíknaður við pedofili og lagdur undir at gerast vanlagna fyri Føroyar, er hetta við til at ómenniskjansliggera ein bólk av borgarum. Tá fólk verða ómenniskjansligagjørd og marginaliseraði gerast tey løtt offur fyri háðan, forfylging og harðskapi.

Ræðuleikarnir undir seinna heimsbardaga eru beinleiðis orsøk til bæði Heimsyvirlýsingina um mannarættindi hjá ST og Evropeiska mannarættindasáttmalan. Hesir sáttmálar vilja tryggja, at tílíkt ikki hendir aftur og leggja í hesum sambandi stóran dent á, at øll menniskju eru fødd jøvn til virðingar og mannarættindi. Altjóða lóggáva bannar øllum mismuni og mælir stjórnum til at samtykkja lógir, sum verja einstaklingar mótvegis mismuni og hatskari viðferð.
Tað hevur í hesum sambandi verið ført fram, at samkynd sjáldan verða nevnd beinleiðis í altjóða lóggávu. Hetta er rætt. Tað er tó breið semja í altjóða høpi um, at orðingar sum “ella aðra støðu” eisini fevna um kynsliga støðu. 

Altjóðasemingurin um borgarlig og stjórnmálalig rættindi (ICCPR) staðfestir í grein 26 at “Øll eru jøvn fyri lógunum og hava rætt til somu lógarvern, uttan at nakar mismunur verður gjørdur. Lógin skal tí banna hvønn mismun og tryggja øllum javna og munagóða vernd fyri mismuni av øllum slag, so sum vegna ættarslag, húðalit, kyn, mál, átrúnað, stjórnmálaliga ella aðra áskoðan, tjóðskaparligan ella samfelagsligan uppruna, ognir, burð ella aðra støðu”. 

Mannarættindanevndin hjá ST, sum skal tryggja at stjórnir seta í verk ásetingarnar í        ICCPR staðfesti í 1994 at orðingin “sex” – á føroyskum “kyn” – í grein 26, eisini skal fevna um “kynsligan samleika”. 

Nevndin hevur aftaná hetta beinleiðis heitt á stjórnir um at taka úr gildi lógir, sum gera tað revsivert at vera samkynd og somuleiðis at seta í gildi lógir, sum banna mismun vegna kynsligan samleika. 

Halgir Winter Poulsen, advokatur og serfrøðingur í mannarættindum, hevur í grein um Evropeiska Mannarættindasáttmálan víst á,  at dómstólurin, sum skal tryggja, at tær skyldur, ið sáttmálapartarnir hava átikið sær, verða hildnar, hevur staðfest at samkynd eru vard av grein 8 og grein 14 í sáttmálanum.   

Bæði Evropeiski mannarættindasáttmálin og Altjóðasemingurin um borgarlig og stjórnmálalig rættindi eru galdandi í Føroyum og tískil hevur Føroya Løgting bundið seg til ásetingarnar í sáttmálunum. 

Ein háttur at liva upp til hesar ásetingar er við at víðka mannamunsgreinina § 266 b soleiðis, at hon eisini fevnir um “kynsligan samleika.

Sum tað mangan hevur verið ført fram í kjakinum um samkynd, so kunna vit neyvan lóggeva okkum úr øllum mismuni, men hetta er kortini eitt týdningarmikið stig á vegnum. Á hendan hátt kunnu vit senda okkara borgarum og umheiminum greið og ivaleys boð um, at mannamunur ikki verður góðtikin í Føroyum. Heldur ikki tá tað snýr seg um samkynd.

Tað er í hesum sambandi týdningarmikið at leggja dent á, at málið um mannamuns-greinina bert snýr seg um at gera tað revsivert at hótta, háða ella niðra fólk vegna teirra kynsliga samleika, á sama hátt sum tað frammanundan er revsivert at hótta, háða ella niðra fólk vegna “rasu, húðalit, nationalan ella etniskan uppruna og átrúnað” (§ 266 b). Talan er sostatt ikki um at geva einum ávísum samfelagsbólki sersømdir, men somu sømdir sum áðurnevndu bólkar frammanundan hava. 

Tað hevur verið ført fram, at víðkan av § 266 b fer at skerja talufrælsi hjá Føroya fólki. 

Rætturin til talu-, skrivi-, og trúarfrælsið er eitt av aðalmálunum hjá Amnesty International, og eigur at vera grundarsteinurin í einum og hvørjum samfelagi. Men talu-, skrivi- og trúarfrælsið skal brúkast undir ábyrgd og ikki nýtast til at skerja onnur grundleggjandi rættindi, so sum rættin at liva uttan mismun og hatska viðferð. 

Royndir úr grannalondum okkara vísa, at væl ber til at kjakast og viðgera viðurskiftini um eitt nú kynsligan samleika bæði í fjølmiðlunum og í almenna kjakinum, eisini við eini antidiskriminatiónslóggávu galdandi. Tílík lóggáva førir ikki við sær, at fólk missa rættin til talu-, skrivi-, og trúarfrælsið, men setir krøv um, at útsagnirnar ikki verða førdar fram soleiðis, at tær elva til hatur ella øsa til mismun, fíggindskap ella harðskap.

Tað hevur somuleiðis verið ført fram, at greinin ongan praktiskan týdning hevur, tí at hon sjáldan verður nýtt og at hon í fleiri førum hevur vikið fyri talu-, skrivi- og trúarfrælsinum. Fyri Amnesty er hetta bert tekin um, at greinin ikki er nøkur hóttan móti talu-, skrivi- og trúarfrælsinum. 

Endamálið við lóggávu er ikki bert at skapa eitt amboð, sum ásetur revsing. Lóggáva setur orð á, hvussu samfelagið verður skipað, hvørji rættindi og hvørjar skyldur fólk hava. Lóggáva avspeglar virðir í einum samfelag og hevur sostatt stórt signalvirði. Ferðslulógin gevur greið boð um, at tað ikki er loyvi at koyra við ov nógvari ferð, meðan mannamunsgreinin gevur greiðar ábendingar um, at tað ikki er loyvt at hótta, háða ella niðra fólk vegna “rasu, húðalit, nationalum ella etniskan uppruna og átrúnað”. So hví ikki eisini senda greið boð um, at tað heldur ikki skal vera loyvi at hótta, háða ella niðra fólk vegna kynsligan samleika?     

Vit í Amnesty International Føroya deild eru sannførd um, at Føroyar eins og aðrar tjóðir eiga at fordøma mismun og tryggja, at samkynd hava somu virðing og verju sum hinir borgararnir í samfelagnum og harmast tí stórliga um, at Løgtingið tvær ferðir hevur felt uppskotið um at víðka mannamunsgreinina.

Vit fara tí at mæla til at Løgtingið, nú uppskotið er lagt fram aftur triðju ferð, samtykir at víðka mannamunsgreinina soleiðis, at hon eisini fevnir um “kynsligan samleika”. 

Framsøgufólk: Margretha Nónklett, samskipari

